
Stiúrthóir Bliana:  

Uáitéar Mac Gearailt (E 315)





Deirdre Nic Mhathúna (E 213)
Rúnaí: 
   

Máire Ní Uiginn (C 143)

Ceann Roinne: 

Máirín Nic Eoin (D 310)

CÚRSA AN TRÍÚ BLIAIN

Bíonn ceithre chúrsa léachta in aghaidh an tseimeastair ag mic léinn B.Oid., agus seimineár/ rang teagaisc seachtainiúil ar feadh na bliana acadúla ar fad.

CÚRSAÍ LÉACHTA
SEIMEASTAR 1 

3.1 An Nualitríocht 5: An tÚrscéal Gaeilge (Pádraig Ó Liatháin)

L’Attaque (Eoghan Ó Tuairisc) agus Rí na gCearrbhach (Seán Ó Dúrois).

Is úrscéal bleachtaireachta é Rí na gCearrbhach atá bunaithe i dTuaisceart Éireann. Feictear dúnmharú fealltach ar theaghlach i gContae an Dúin bunaithe ar eachtra san Éirí Amach 1798, is cosúil. Watters an t-ainm atá ar an mbleachtaire (sloinne Béarla Eoghain Uí Thuairisc). Déanfar an dá úrscéal a nascadh, ach féachfar chuige, leis, an t-úrscéal corraitheach seo a phlé ar a cháilíocht féin. Tráchtar ar an gcreideamh, ar an tsaorsmaointeoireacht a bhí i réim sa 19ú haois maidir le teoiricí Darwin etc., ar an ngrá, agus ar chlaonadh an duine ‘ón nádúr’ gníomhartha fealltacha a dhéanamh.

3.2 An Nualitríocht 5: Scéalta Beatha (Dr Deirdre Nic Mhathúna)

Sa chúrsa seo, pléifear dhá shaothar thábhachtacha ón mBlascaod i gCorca Dhuibhne, Co Chiarraí, mar eiseamláirí de scéalta beatha na Gaeilge. Pléifear tábhacht na saothar mar fhoinsí eolais ar shaol an Bhlascaoid agus déanfar iad a mheas mar litríocht. Tógfar na teoiricí a bhaineann le hábhar san áireamh..

Croíthéacsanna: Tomás Ó Criomhthain, Tomás [Seán Ó Coileáin, eag.], An tOileánach (Baile Átha Cliath: Cló Talbóid, 2002); Eibhlín Ní Shúilleabháin [Máiréad Ní Loinsigh, eag.], Cín Lae Eibhlín Ní Shúilleabháin (Baile Átha Cliath: Coiscéim, 2000).

3.3 Seánraí na Gaeilge 3: Scéal na Litríochta (Dr Uáitéar Mac Gearailt)

Beidh scéalta agus dánta samplacha ó ré na Meán-Ghaeilge á léamh d’fhonn buntuiscint a fháil ar shaol agus ar chultúr na meánaoiseanna in Éirinn.

Príomhthéacs: Caerwyn Williams, Ní Mhuiríosa, Traidisiún Liteartha na nGael.

3.4 An Cúrsa Roghnach 

Déanfaidh an mac léinn ceann amháin de na cúrsaí seo a leanas. Déantar an cúrsa seo a scrúdú trí aiste. Tabharfaidh an léachtóir treoir maidir le hábhar agus cur chuige na haiste. Is é 19 Feabhra 2010 an spriocdháta don aiste.

1. Ceardlann Scríbhneoireachta le Nuala Ní Dhomhnaill

Sa cheardlann seo, beidh deis ag mic léinn saothar dá gcuid féin a chumadh, a phlé, a athdhréachtadh is a réiteach chun foilsithe, é sin ar fad faoi stiúir an fhile Gaeilge Nuala Ní Dhomhnaill.

2. Amhráin na Mumhan (Léachtóir: Eibhlín Uí Bhriain)

Is é ábhar an chúrsa amhráin mhuintir na Mumhan san 18ú agus sa 19ú haois. Déanfar staidéar ar théamaí, ar fhriotal, agus ar fhoirm na n-amhrán agus éistfear leo á gcanadh. 

Téacs: Eolas faoi seo i dtús an chúrsa.
3. An Leanbh sa Litríocht (Léachtóir: Dr Máirín Nic Eoin)

Féachfaidh an cúrsa seo ar dhírbheathaisnéisí is ar fhicsean dírbheathaisnéiseach na Gaeilge mar fhoinsí eolais agus tuisceana ar chultúr an pháiste in Éirinn. Léifear téacsanna Gaeltachta agus téacsanna Gaeilge a bhaineann le saol an duine óig i gceantair eile in Éirinn agus scrúdófar na gnéithe seo a leanas go háirithe: páistí, tuismitheoirí agus saol an teaghlaigh; scolaíocht, oideachas agus oiliúint saoil; sóisialú, teacht in inmhe, cúrsaí caidrimh agus collaíochta; obair, aicmí agus deiseanna saoil.  

Téacsanna: Dáilfear liosta téacsanna, ach léifear sleachta ar leith as na téacsanna seo a leanas: Eoghan Ó Domhnaill, Na laetha a bhí (1953); Séamus Ó Grianna, Nuair a bhí mé óg (1942); Muiris Ó Súilleabháin, Fiche Blian ag Fás (1936); Peig Sayers, Peig (1936/1998); Pádraig Ó Cnáimhsí, Róise Rua (1988); Pádraig Ua Maoileaoin, Macadúna (2001); Conchúr Ó Giollagáin, (eag.) Stairsheanchas Mhicil Chonraí (1999); Ciarán Ó Nualláin, Óige an Dearthár .i. Myles na gCopaleen (1973); Lorcán Ó Treasaigh, Céard é English? (2002); Eoghan Ó Tuairisc, An Lomnochtán (1977).

4. Piaras Feiritéar: File agus Finscéal (Léachtóir: Dr Deirdre Nic Mhathúna)

Pléifidh an cúrsa seo le Piaras Feiritéar, an file agus taoiseach cáiliúil ó Chorca Dhuibhne, Co. Chiarraí a mhair sa seachtú haois déag. Déanfar staidéar ar fhilíocht Phiarais, le béim ar leith ar na dánta grá a chum sé. Pléifear ar bhonn téamúil lena shaol, lena shaothar agus leis an rian a d’fhág sé ar thraidisiún na Gaeilge ó shin i leith.

Téacs: de Brún et al. (eag.), Nua-Dhuanaire 1 (Baile Átha Cliath: An Clóchomhar, 1971).

5. Filiocht Sheáin Uí Ríordáin (Léachtóir: Pádraig Ó Liatháin)

Cuirfear leabhrán ar fáil don chúrsa seo, ach is féidir leis na mic léinn féachaint ar Scáthán Véarsaí sa leabharlann (1980, BÁC) chomh maith. Pléifear thart ar scór dán leis an Ríordánach le linn an chúrsa. Féachfar go háirithe ar an luathfhilíocht ar chás léi galar na heitinne agus an t-uaigneas dá barr, ar an teannas idir an Béarla agus an Ghaeilge ina shaol cruthaitheach, agus ar na ceisteanna fealsúnacha a chíortar trína shaothar uile.
6. Dúlra, dúchas agus daoine i litríocht na Gaeilge (Léachtóir: Dr Uáitéar Mac Gearailt)

Rugadh go leor d’údair na Gaeilge faoin tuath agus is minic a dhéanann siad cur síos ar an dúlra, ar shaol na tuaithe, obair na feirme, saol sóisialta na ndaoine 7rl ina saothar. Díreoidh an cúrsa seo ar an ábhar sin in úrscéalta, gearrscéalta, dírbheathaisnéisí, agus filíocht na Gaeilge. Léifear téacsanna samplacha agus scrúdófar an plé a dhéantar ar an timpeallacht agus ar shaol na tuaithe.

Téacsanna: Pádraig Óg Ó Conaire, Ceol na nGiolcach; Máirtín Ó Cadhain, An Braon Broghach; Máire, Cith is Dealán; Máire, Oidhche shamhraidh agus scéalta eile; Pádraig Ó Conaire, Scothscéalta;  Tomás de Bháldraithe (eag.), Nuascéalaíocht; Micí Mac Gabhann, Rotha Mór an tSaoil; Peig Sayers, Peig; Seán ’ac Fhionnlaoich, Ó Rabharta go Mallmhuir; Dónall Mac Amhlaigh, Dialann Deoraí; Ciarán Ó Coigligh (eag.), Raiftearaí: Amhráin agus Dánta.

7. Dánta Grá (Léachtóir: Dr Róisín Ní Ghairbhí)

Sa chúrsa seo gheobhaidh an mac léinn eolas ar rogha den réimse sin d'fhilíocht na Gaeilge ar a dtugtar na Dánta Grádha. Anuas ar mhionscagadh a dhéanamh ar na téacsanna féin, pléifear cúlra, foinsí agus comhthéacsanna éagsúla na ndánta. Gheofar eolas ar an gcritic is tábhachtaí a bhaineann leis an réimse agus ar an bhfreagra cruthaitheach atá curtha ar fáil ag roinnt de nuascríbhneoirí na Gaeilge. Beidh an téacsleabhar ar fáil ón léachtóir féin sa chéad rang (ar chostas beag). Cuirfear ceardlann ar siúl mar ullmhúchán don aiste.

Téacs:  Tomás Ó Rathile (eag.), Dánta Grádha.

8. Gréagóir Ó Dúill: an fear agus a chuid filíochta (Léachtóir: Dr Ciarán Mac Murchaidh)

Díreofar ar shaol agus ar shaothar an fhile spéisiúil seo, Gréagóir Ó Dúill, a rugadh i mBaile Átha Cliath ach a chaith cuid mhaith dá óige ina chónaí sna Sé Chontae. D’fhill sé ar Bhaile Átha Cliath tar éis dó an ollscoil a fhágáil agus is sa chathair sin atá sé ina chónaí go fóill. D’fhoilsigh sé a chéad chnuasach dánta sa bhliain 1981 agus tá filíocht á scríobh aige go leanúnach ó shin. Tá ocht leabhar de dhánta Gaeilge scríofa aige go dtí seo. Le linn an chúrsa seo, déanfar staidéar ar chuid de na téamaí móra a bhfuil sé tar éis aghaidh a thabhairt orthu le beagnach 30 bliain anuas. 

Téacs lárnach: Gréagóir Ó Dúill, Rogha Dánta 1965-2001 (Cois Life, BÁC, 2001) €15.

9. An Athbheochan agus Litríocht na mBan (Léachtóir: Dr Ríona Nic Congáil)

Díreoidh an cúrsa seo ar éabhlóid litríocht na mban go príomha, ó thús go lár an fhichiú haois. Tabharfaidh sé léargas ar fhréamhacha ghluaiseacht na mban in Éirinn, ón bhfeachtas vótála go cath na mban sa chóras oideachais, agus scrúdóidh sé ról Chonradh na Gaeilge i gcur chun cinn an chomhionannais inscne in Éirinn.

Téacsanna: Úna Ní Fhaircheallaigh, Smaointe ar Árainn, Máire Ní Chinnéide, An Dúchas (Cuirfear an dá théacs seo ar fáil i rith an chúrsa); Peig Sayers [Máire Ní Chinnéide (eag.)], Peig (Comhlacht Oideachais na hÉìreann, BÁC).
10. An tAistriú Liteartha (Léachtóir: Gearóidín Uí Laighléis)
Is é atá sa chúrsa seo scagadh ar chuid de na haistriúcháin Ghaeilge a saothraíodh sna 1920í agus sna 1930í. Déanfar iniúchadh ar na bealaí a bhí ag na haistritheoirí le ‘Gaelú’ a dhéanamh ar scríbhneoireacht eachtrannach nár cleachtadh go ró-mhinic sa Ghaeilge go dtí sin.
Féachfar go háirithe ar an chúlra cultúrtha, liteartha agus riaracháin a bhain leis na haistriúcháin seo agus ar an an tionchar a bhí ag bunú an Ghúim ar neartú agus ar fhorbairt an aistriúcháin in Éirinn. Déanfar mionscagadh agus plé faoi leith ar an aistriúchán a rinne Seosmh Mac Grianna ar an leabhar Islanders le Peadar O’Donnell, Muintir an Oileáin. 

Téacs: Seosamh Mac Grianna, Muintir an Oileáin
11. ‘Mise an fear ceoil’:  Séamus Ennis (Léachtóir, Éanna Mac Cába)
Tá sé tugtha suas do Shéamus Ennis go raibh sé ar dhuine de na daoine ba thábhachtaí a raibh plé acu le héigse agus le healaín an cheoil agus na hamhránaíochta. Chaith sé cuid mhaith dá chuid ama sna Gaeltachtaí i mbun a shaothair agus tá fáil ar thuairisc rí-spéisiúil uaidh féin i gcruth dialainne. Pléifear sa gcúrsa a shaothar agus a thábhacht.

Príomhthéacs: Ríonach Uí Ogáin (eag.), ‘Mise an fear ceoil’: Séamus Ennis - Dialann Taistil 1942-1946. CIC.
SEIMEASTAR II

3.5 An tSochtheangeolaíocht (Dr Rióna Ní Fhrighil)

Pléifear an nasc a bhíonn idir an tsochaí agus teangacha éagsúla i gcaitheamh an chúrsa seo. Cén dóigh a roghnaítear teanga? Cén dóigh a ndéantar teanga nó teangacha a shealbhú? Cad is dátheangachas agus ilteangachas ann? An mbaineann fir agus mná an úsáid chéanna as teangacha? Déanfar sainchúinsí na Gaeilge a chardáil le cuidiú thuiscintí na sochtheangeol-aíochta.

Príomhthéacs: Eolas faoi seo i dtús an chúrsa.

3.6 An Béaloideas (Éanna Mac Cába)

Féachfar sa chúrsa seo le tuiscint a fháil ar ábhar agus ar thréithe an bhéaloidis. Beidh béim á chur ar an scéalaíocht agus an seanchas. Scrúdófar gnéithe den bhéaloideas i gcomhthéacsanna sean agus nua; tuiscintí faoi céard is béaloideas ann; a ionad sa saol; a theacht chun cinn mar ábhar spéise agus mar ábhar léinn; réimsí agus brainsí na scéalaíochta sa bhéaloideas. Pléifear comharthaí sóirt na scéalaíochta ó bhéal agus na léargais éagsúla is féidir a chur i bhfeidhm ar na scéalta ar mhaithe lena mianach agus a dtábhacht a iniúchadh agus a thuiscint. 

Príomhthéacs: Diarmuid Ó Giolláin, An Domhan agus an Dúchas (2005).
3.7 An Fhilíocht Chráifeach i dTraidisiún na Gaeilge (Dr Ciarán Mac Murchaidh)

Cúrsa é seo ina bhféachfar ar shamplaí de dhánta spioradálta, de dhánta cráifeacha agus de dhánta machnaimh na Gaeilge. Beifear ag roghnú dánta ón aois is luaithe i dtraidisiún filíochta na Gaeilge anuas go dtí ár linn féin. Pléifear le dánta a chum filí éagsúla, idir fhir agus mhná, in imeacht an ama sin chun teacht ar bhreis tuisceana ar an oidhreacht spioradálta mar a léirítear i litríocht na Gaeilge í. Déanfar staidéar fosta ar dhánta ón 20ú haois a léireoidh an t-athrú atá i ndiaidh teacht ar thuiscint roinnt filí ar an rud is spioradáltacht ann.

Príomhthéacs: Ciarán Mac Murchaidh (eag.), Lón Anama.

3.8 Canúintí na Gaeilge (Dr Ciarán Ó Coigligh)

Déantar plé ar an nGaeilge i measc na dteangacha Ind-Eorpacha; pléitear stair na Gaeltachta agus na Galltachta, agus dírítear aird ar na ceantair sin a bhfuil an Ghaeilge á labhairt mar theanga pobail iontu.Tarraingítear aird ar shaintréithe de chuid na gcanúintí éagsúla agus meabhraítear na tréithe atá acu uilig i gcoitinne. Tráchtar ar chaint an duine aonair agus ar chaint aicmí sóisialta faoi leith.
Téacsanna: Dónall P. Ó Baoill, An Teanga Bheo: Gaeilge Uladh ; Diarmaid Ó Sé, An Teanga Bheo: Corca Dhuibhne ; Séamas Ó Murchú, An Teanga Bheo: Gaeilge Chonamara; Breandán Ó Buachalla, An Teanga Bheo: Gaeilge Chléire; Kim McCone, Damian McManus et al. (eag.), Stair na Gaeilge; Foclóir Póca English-Irish, Irish-English Dictionary (An Gúm); An Foclóir Beag (An Gúm); Graiméar Gaeilge na mBráithre Críostaí (An Gúm); Séideán Sí (An Gúm).
SEIMINEÁIR THEANGA

3.1.1 Labhairt agus Scríobh na Gaeilge

Cúrsa é seo a bhfuil sé mar aidhm aige barr slachta a chur ar líofacht agus ar chruinneas cainte na mac léinn, chomh maith lena gcumas scríbhneoireachta a fhorbairt is a thabhairt chun cruinnis. Bíonn deis leanúnach ag mic léinn a gcuid scileanna cainte agus scríbhneoireachta a chleachtadh agus cuirtear ábhar clóite, craolta agus taifeadta ina láthair go rialta sa rang. Cuirtear le saibhreas teanga na mac léinn freisin trí eolas a chur ar na príomhchanúintí agus trí thaithí a fháil ar réimsí éagsúla stíle agus réimeanna éagsúla cainte. Déantar athnuachan chomh maith ar ábhar na gcúrsaí a múineadh sa chéad bhliain agus sa dara bliain.

Buntéacsanna: Cruinnscríobh na Gaeilge (Ciarán Mac Murchaidh) agus foclóirí. Molfar téacsanna ar leith sna ranganna.

Obair na bliana: Seimineár amháin in aghaidh na seachtaine a bhíonn i gceist. Bíonn obair réamhullmhúcháin le déanamh ag na mic léinn faoina gcomhair sin agus bítear ag súil go nglacfaidh siad páirt ghníomhach i ngnó na seimineár i rith na bliana.

Tharlódh go gcuirfí ranganna breise ar fáil chun díriú ar riachtanais ar leith, más gá.

AN GHAEILGE SA CHOLÁISTE

Tá Coláiste Phádraig ar cheann de na comhluadair is mó ina bhfuil an Ghaeilge á húsáid. Is í an Ghaeilge amháin a úsáideann léachtóirí Roinn na Gaeilge leis na mic léinn. Bítear ag súil gurb í a bheidh in úsáid ag na mic léinn atá ag gabháil don Ghaeilge mar ábhar acadúil eatarthu féin go rialta, taobh istigh agus taobh amuigh den Choláiste agus go háirithe sna ranganna seimineáir agus léachta. Is féidir leo na deiseanna seo thíos a thapú lena gcuid Gaeilge a chleachtadh - beatha teanga í a labhairt: 

· Tá neart Gaeilge ag an-chuid de bhaill foirne an choláiste agus tá go leor eile den fhoireann ag glacadh ranganna Gaeilge lena sealbhú agus a chleachtadh. Tá polasaí deimhneach i leith na Gaeilge ag feidhmiú sa choláiste i gcoitinne. Gaeilge a úsáidtear sa Seomra Caidrimh.  

· Bíonn imeachtaí ar leith ann i gcaitheamh na bliana agus bíonn ócáidí taitneamhacha go rialta ag an gCumann Gaelach. 

· Is féidir bualadh le mic léinn ó Choláistí eile ag imeachtaí an chlub oíche SULT -  clubsult.com. Bíonn imeachtaí san Ionad Gaelchultúir, Leibhéal 2, Foirgneamh Filmbase, an Chuarshráid, Barra an Teampaill; gaelchultúr.com. 

· Club Chonradh na Gaeilge, 6 Sráid Fhearchair – comhluadar sóisialta agus ceol

ACMHAINNÍ ÚSÁIDEACHA EILE

· An Teanglann Nua

· Ríomhiris mhíosúil na Gaeilge: beo.ie - áis den scoth don mhac léinn Gaeilge Féach freisin foinse.ie
· Raidió na Gaeltachta (rnag.ie), TG4 (tg4.ie), Raidió na Life 106

· Foclóirí Gaeilge ar líne: acmhainn.ie, focal.ie
· Acmhainní eile: logainm.ie; nuim.ie/language/vifax/; ranganna.com
· Foinsí eolais faoin nGaeilge: egt.ie/lghlin/eolaire.html, agus smo.uhi.ac.uk/gaeilge/gaeilge.html
	TEAGMHÁIL agus EOLAS 


Is féidir coinne a dhéanamh chun bualadh le léachtóirí Roinn na Gaeilge ag am ar bith ach labhairt leo nó glaoch orthu. Socrófar amanna oifige freisin. Beidh fáilte romhat i gcónaí.

Moltar duit súil a chaitheamh go rialta ar Clár na bhFógraí i mBloc D agus ar Leathanach baile Roinn na Gaeilge ar shuíomh gréasáin an Choláiste: spd.dcu.ie
SCRÚDÚ AN TRÍÚ BLIAIN

Scrúdaítear ábhar na gcúrsaí a dhéantar i rith Seimeastar I ag deireadh an tseimeastair trí pháipéar scrúdaithe (Páipéar 2) agus trí aiste an Chúrsa Roghnaigh.

Scrúdaítear ábhar na gcúrsaí a dhéantar i Seimeastar II agus gné na teanga ag deireadh an tseimeastair trí dhá pháipéar scrúdaithe (Páipéar 1 (Teanga) agus Páipéar 3 (Litríocht)) agus trí scrúdú cainte. Crochfar an córas marcála ar Chlár na bhFógraí roimh na scrúduithe.
Tá an t-eolas sa leabhrán seo ann mar threoir do mhic léinn an tríú bliain agus ní féidir glacadh leis mar chonradh idir an Coláiste agus mac léinn nó an tríú duine ar bith. Tharlódh go ndéanfaí athruithe ar chúrsaí ó am go ham agus ba chóir do mhic léinn an t-eolas a cheistiú má bhíonn amhras orthu. Tuilleadh eolais ó fhoireann Roinn na Gaeilge.

